
Ҳ У К М

2026 йил март ойининг 13 куни, жиноят ишлари бўйича Тўрақўрғон туман суди, тумандаги “Туркистон” МФЙ биносида, очиқ сайёр суд мажлисида, туман судининг раиси М.Рузиматов, М.Тажибоевнинг котиблигида, тарафлардан давлат айбловчиси Тўрақўрғон туман прокурорининг ёрдамчиси М.Тўхтабаева, судланувчи О.Исмаиловнинг иштирокида, Исмаилов Орибжон Сатиболдиевичга оид 
1-1607-2601/40-сонли жиноят иши кўриб чиқилди. Иш ҳужжатларига кўра:
Исмаилов Орибжон Сатиболдиевич (Ismailov Oribjon Satiboldiyevich) - 1971 йил 13 январь куни Тўрақўрғон туманида туғилган, миллати ўзбек, Ўзбекистон фуқароси, маълумоти ўрта, оилали, 
уч нафар фарзанди бор, муқаддам судланмаган, мавсумий ишчи, Тўрақўрғон тумани, “Ибрат” МФЙ, Тинчликсевар кўчаси, 126-уйда яшайди, муносиб хулқ атворда бўлиш тўғрисида тилхат эҳтиёт чораси қўлланилган, айблов хулосаси нусхасини 2026 йил 10 февралда олган,
Ўзбекистон Республикаси ЖК 276-моддаси 2-қисмининг “а” банди билан айбланган.
	Суд, суд мажлисида судланувчи, гувоҳнинг кўрсатувларини тинглаб, иш бўйича тарафлар музокарасини эшитиб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни

А  Н  И  Қ  Л  А  Д  И:

2026 йил 10 январь куни Тўрақўрғон туман ИИБ ЖХХ ХПБ ва ЖҚБ ходимлари томонидан туман ҳудудида ўтказилган профилактик тадбир давомида судланувчи О.Исмаилов адирликда жойлашган улоқ ўиини томоша қилиш учун келган вақтида унинг эгнида бўлган кийимларини кўздан кечирилганда қоғозларга ўралган кўп миқдордаги соф оғирлиги 45,85 грамм “Марихуана” гиёҳвандлик воситасини ўтказиш мақсадини кўзламай, қонунга хилоф равишда сақлаб, истеъмол қилиб  келган.
Тўрақўрғон тумани ИИБ ЭКГ катта экспертининг 2026 йил 
14 январдаги 91-сонли судга оид кимёвий хулосасида, тадқиқот учун тақдим этилган фуқаро О.Исмаиловнинг эгнида бўлган кителининг ўнг чўнтагидан олинган ва ўз ихтиёри билан топширган, 1-сонли конверт ва 
2-сонли  полимер пакети ўрамидаги, кўринишлари (ранги ва ҳиди) бир хил бўлган, оч-яшил рангли, қуруқ ҳолатдаги, ўткир “Сannabis” ўсимлигига хос ҳидли, ўсимликнинг майдаланган қисмлари ва уруғлари аралашмаси тарзидаги модда таркибида актив гиёҳванд модда тетрагидроканнабинол сақлаши ва ушбу модда марихуана гиёҳвандлик моддаси эканлиги, 1-сонли конвертдаги марихуананинг соф массаси 
1,97 грамм, 2-сонли пакетдаги марихуананинг соф массаси 44,88 граммга тенг эканлиги ва тадқиқотдан сўнг марихуана гиёҳвандлик моддаларининг соф массаси 46,85 граммни ташкил этиши кўрсатиб ўтилган.
Республика ихтисослаштирилган руҳий саломатлик илмий-амалий тиббиёт марказининг наркология хизмати бўйича Наманган вилоят филиалининг 2026 йил 30 январдаги 76-сонли наркологик экспертиза хулосасига кўра, О.Исмаилов диспансер ҳисобида турмайди, гиёҳванд модда нашани чекиш йўли билан истеъмол қилади, гиёҳвандлик (наша) касаллиги билан оғримайди, мажбурий даволанишга муҳтож эмас.
	Судланувчи О.Исмаилов суд муҳокамасида, айбига тўлиқ иқрорлигини билдириб, 2026 йилнинг 10 январь куни соат 10:00ларда уйининг ер тўласидаги хонага кириб, у ерда ўзи олдинроқ даладан узиб олиб келиб, қуритган ёвоий наша баргларидан озроқ олиб, газетага ўраб, эгнидаги курткасини чўнтагига солиб, кейин яшаш уйидан чиқиб, синфдоши Шухрат билан адирликдаги улоққа боришгани, улоққа борган вақтларида ҳали улоқ бошланмагани сабабли хожатхонага бориб, қайтиб келишаётганида, ўша ерда хизмат олиб бораётган ИИБ ходими уни тўхтатиб, шубҳали кўринаётгани, ёнини текшириб кўришини айтганида  рози бўлгани, кейин ходимлар холислар иштирокида ёнидаги нарсаларни бирма-бир текшириб, курткасининг чўнтагидан қоғозга ўралган ҳолдаги нашани топиб, кейин ИИБ биносига олиб бориб, ҳолат бўйича далолатнома тузиб, нашани текшириб кўриш учун олишгани, ушбу моддани ўзи чекиш мақсадида сақлаб келгани, бошқа чекмаслиги, қилмишидан чин кўнгилдан пушаймонлигини билдириб, кўрсатув берди. 
	Гувоҳ Ш.Тошпўлатов суд муҳокамасида, 2026 йил 10 январь куни соат 11:00ларда улоқ томоша қилиш учун таниши Орибжон билан бирга бориб, ўша жойдаги хожатхонага кириб чиқиб туришганида, олдиларига икки нафар ИИБ ходимлари келишиб, шубҳали кўринишаётгани, ёнларини холислар иштирокида кўздан кечирмоқчи эканликларини айтиб, таниши Орибжонни ёнидан гиёҳванд модда топиб олишгани, кейин ИИБ ходимлари ушбу аниқланган моддани уларни иштирокида баённома орқали олишганини баён қилиб, кўрсатув берди.
	Суд давлат айбловчисининг хулосасини, судланувчи О.Исмаиловнинг кўрсатувини, жиноят иши ҳужжатларини ўрганиб чиқиб, О.Исмаиловнинг жиноят содир этганликдаги айби, унинг қилмишига тўлиқ иқрор бўлиб берган кўрсатуви, билдирги, гувоҳнинг кўрсатуви, тинтув баённомаси, фотожадваллар, эксперт хулосаси, нарсани ашёвий далил деб топиш қарори ҳамда жиноят ишида тўпланган ва суд мажлисида текширилган бошқа далиллар билан исботланган деб топади. 
Ўзбекистон Республикаси Олий суди Пленумининг 2017 йил 
28 апрелдаги “Гиёҳвандлик воситалари ёки психотроп моддалар билан қонунга хилоф равишда муомала қилишга оид жиноят ишлари бўйича суд амалиёти ҳақида”ги 12-сонли қарорининг 6-бандида, “Гиёҳвандлик воситалари, психотроп моддаларни қонунга хилоф равишда сақлаш деганда, шахснинг бундай восита ва моддаларга қонунга зид равишда эгалик қилиши (шу жумладан шахсан истеъмоли) билан боғлиқ қасддан содир этилган ҳаракатлари (ёнида, бинода, махфий ер ва бошқа жойларда сақлаши) тушунилиши лозим. Бунда шахс қанча вақт давомида гиёҳвандлик воситалари, психотроп моддаларни қонунга хилоф равишда сақлаганлиги аҳамият касб этмайди” деб тушунтириш берилган.
Судланувчи О.Исмаиловнинг жиноий ҳаракати Ўзбекистон Республикаси ЖК 276-моддаси 2-қисмининг “а” билан тўғри квалификация қилинган, чунки у эгнидаги кийимидан кўп миқдорни ташкил қилган 46,85 грамм “Марихуана” гиёҳвандлик воситасини ўтказиш мақсадини кўзламаган ҳолда қонунга хилоф равишда сақлаган.
Ўзбекистон Республикаси Олий суди Пленумининг 2023 йил 
23 июндаги “Одил судловни амалга оширишда Ўзбекистон Республикаси Конституцияси нормаларини тўғридан-тўғри қўллашнинг айрим масалалари тўғрисида”ги Қарори 6-бандида, “Судлар Конституциянинг 20-моддаси талабларидан келиб чиқиб, шахсга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши кераклигини инобатга олишлари зарурлиги кўрсатилган.
[bookmark: _GoBack]Ўзбекистон Республикаси Конституциясининг 14-моддасига кўра, давлат ўз фаолиятини инсон фаровонлигини ва жамиятнинг барқарор ривожланишини таъминлаш мақсадида қонунийлик, ижтимоий адолат ва бирдамлик принциплари асосида амалга оширади.
	Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 1-бандида “Судларнинг эътибори жиноят учун жазо тайинлашда қонунийлик, инсонпарварлик, одиллик 
ва жавобгарликнинг муқаррарлиги принципларига қатъий амал қилишга қаратилсин” деб, 3-бандида “Жиноят кодексининг 
8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак” деб тушунтириш берилган.
	Суд, О.Исмаиловга жазо тури ва миқдорини тайинлашда айбига тўла иқрорлиги, қилмишидан чин кўнгилдан пушаймонлиги, муқаддам судланмаганлигини ЖК 55-моддасига асосан жазони енгиллаштирувчи ҳолатлар деб, ЖК 56-моддасига асосан жазони оғирлаштирувчи ҳолати мавжуд эмас деб топиб, унинг шахси, содир этган жиноятининг ижтимоий хавфлилик даражасини инобатга олиб, айбланаётган 
ЖК 276-моддаси 2-қисми санкциясида назарда тутилган уй-жойини у ёки бу сабаб билан (ишлаш вақтидан, шунингдек иш жойигача бориши ва уй-жойига қайтиб келиши учун зарур бўлган вақтдан, касалхонада тиббий муолажа (ёрдам) олиш вақтдан ташқари) уй жойидан чиқишни чеклашдан иборат озодликни чеклаш жазоси жазоси тайинлашни, жазони яшаш уйида ўтаттириб, туман ИИБнинг рухсатисиз яшаш ва иш жойини ўзгартирмаслик, вилоят ҳудудидан ташқарига чиқмаслик чеклашлари белгилаб, жазо муддатини ҳукм амалда ижрога қаратилган кундан бошлаб ҳисоблашни лозим деб ҳисоблайди.
	Суд, ашёвий далил масаласини ҳал қилиб, ашёвий далил деб эътироф этилиб, ДХХ Наманган вилоят бошқармасида сақланаётган 
45,85 грамм “Марихуана” гиёҳвандлик воситасини ҳукм қонуний кучга киргандан сўнг тегишли тартибда йўқ қилишни;
икки дона DVD диск жиноят иши ҳужжатлари билан сақланаётганлигини инобатга олишни лозим деб топди.
Ўзбекистон Республикаси ЖПК 454-457, 460, 462, 463, 465-468, 471-473-моддаларига амал қилиб, суд

	           Ҳ У К М      Қ И Л Д И:

Судланувчи Исмаилов Орибжон Сатиболдиевич Ўзбекистон Республикаси ЖК 276-моддаси 2-қисмининг “а” бандида назарда тутилган жиноятни содир этганликда айбли деб топилсин. 
О.Исмаиловга нисбатан Ўзбекистон Республикаси ЖК 276-моддаси                                2-қисмининг “а” банди билан уй-жойини у ёки бу сабаб билан (ишлаш вақтидан, шунингдек иш жойигача бориши ва уй-жойига қайтиб келиши учун зарур бўлган вақтдан, касалхонада тиббий муолажа (ёрдам) олиш вақтдан ташқари) уй жойидан чиқишни чеклашдан иборат 3 (уч) йил озодликни чеклаш жазоси тайинлансин.
О.Исмаилов озодликни чеклаш жазосини Тўрақўрғон тумани, “Ибрат” МФЙ, Тинчликсевар кўчаси, 126-уйда ўташи белгилансин ва жазони ўташ даврида қуйидаги қўшимча тақиқ (чеклаш) лар юклатилсин.
Тўрақўрғон туман ИИБнинг рухсатисиз яшаш ва иш жойини ўзгартирмаслик, Наманган вилоят ҳудудидан ташқарига чиқмаслик.
Озодликни чеклаш жазоси ижросини назорат қилиш Тўрақўрғон туман ИИБ бошлиғи зиммасига юклатилсин.
Озодликни чеклаш жазосининг муддати судланувчи О.Исмаилов Тўрақўрғон туман ИИБда ҳисобга қўйилган кундан бошлаб ҳисоблансин.
О.Исмаилов ўз зиммасига юклатилган мажбуриятларни бажармаган тақдирда Ўзбекистон Республикаси ЖК 481-моддасининг 
6-қисмида назарда тутилган оқибатлар юзага келиши тушунтирилсин.
О.Исмаиловга нисбатан қўлланилган муносиб хулқ атворда бўлиш тўғрисида тилхат эҳтиёт чораси ҳукм қонуний кучга кирганидан сўнг бекор қилинсин.
Ашёвий далил деб эътироф этилиб, ДХХ Наманган вилоят бошқармасида сақланаётган 45,85 грамм “Марихуана” гиёҳвандлик воситаси ҳукм қонуний кучга киргандан сўнг тегишли тартибда йўқ қилинсин.
Икки дона DVD диск жиноят иши ҳужжатлари билан сақланаётгани инобатга олинсин.
Ҳукмдан норози тарафлар ҳукм эълон қилинган кундан, судланувчи эса ҳукмнинг кўчирма нусхасини олган кундан эътиборан ўн сутка ичида шу суд орқали Наманган вилоят суди жиноят ишлари бўйича судлов ҳайъатига апелляция тартибида, қайд этилган муддат ўтганидан сўнг кассация тартибида шикоят бериш ёки протест келтиришга ҳақлидирлар.

           Раислик қилувчи:                                      (имзо)

           “Ҳукм нусхаси аслига тўғри”

Жиноят ишлари бўйича 
Тўрақўрғон туман судининг раиси                                                   М.Рузиматов
